



Chicago, 5te Febr. 1915

Kjære «Solrenning» !

Tak for sist ! Aldri hadde eg tenkt, det skulde væra so lenge fyr me snakkast ved ! 

Eit halvt aar er alt fari og du hev ikkje høyrt gjete ; du maa orsaka, og aldri maa du tru at du hev vore gløymt. Mange gongjer flyg tankenso fort til deg og ungdomslaget, kanskje naar ein gjeng i gata og der er slik larm ein kan knapt høyra mannamål. Daa kjem eg stundom ihug kva ei av gjentorne sa, daa me kom att fraa ungdoms-stemna i Bergen : «Det vert finare og finare til nærmare me kjem til Voss.» Og daa me gjekk i Vangsgata, sa ho : « Her er so fint og stilt.»

Ho hadde nok ikkje trivst her, i gata me bur i, for det er traffik ustanseleg ; spor-vogn kvart 3dje minut, lastevogner og allslags automobilar og allslags folk : kinesarar, japanere, og negre i massevis. Løgnaste synest me smaa negerborni var, smaa gjentor med ljose kjolar og blaa sløyfer i det svart-krullete uldhaar. I neger distriktet kunde ein tru ein var komen til Afrika for daa er det mesteparten svarte. Ein dag me var i ei slik gata, saag me svarte evangelister (det høyrest litt rart ikkje sant ?) me saag dei staa paa gatehyrna og tala til folk og knæla ned paa gata og bed. Der er ikkje noko godt forhold forresten mellom svarte og kvite. Ein dag Laura og eg var i ein slags park for born, der dei hev alslags gymnastik-greior og huskor, kom der in 7-8 neger smaa gjentor og me syntes dei var so rare og søte (dette er vist Danske uttryk) og dei sette seg i kvar si huska og me huska dei att og fram ; dei var vist litt forbina og, dei var ikkje vande med det. Naar me kom heim og fortalde det, log dei aat os og sa : «Hadde nokon set det, hadde dei gjort nar av dykk.»  - So maa eg fortelja kor det kjem seg at me hev skrive-tid no og ikkje fyrr ; no hev me nemleg ikkje arbeid, daa det er fælt trange tider her og forretningar ikkje hev bruk for mykje folk. Me gjeng paa kveldskule fraa 7 til 9, og um dagen les me og driv med husarbeid. Det er ein forretningsskule me gjeng paa ; Laura lærer bokholderi, eg hurtigskrift og maskin-skrivning.

Det varde ei god stund fyrr me fann noko kyrkja me likte, for um presten snakte godt og folk var venleg, so var det som me ikkje kjende oss heime. Presten snakka um Kristus og kalla han mester og tala um aa fylgja i hans spor ; men snakte aldri um det som Kristus altid sa : utan at nokon vert fødd paany, kann han ikkje sjaa Guds rike. So laga det seg slik : me hadde nokon fjernare slegtfolk som var, som dei segjer her «kyrkjefolk». Dei hadde eit stort songlag, og dei skulde ha mest berre musik i kyrkja den kvelden. Presten skulde berre snakka litt ; og so bad dei os og dei me er hjaa aa koma til kvelds og etterpaa gaa i kyrkja. Det hende seg slik i den kyrkja, dei hadde nett mist presten sin og hadde ein prest fraa Moody bibel-skole som vikar og der fekk me høyra det me vilde ! Og det store songlag paa femti lemer song so mægtigt og dragande eit stort nummer paa fleire avsnit som heite «Forlating og fred !». Presten snakte um det same og den kvelden var me so glade. So gjekk me der oftare og slegtningarne vaare tok oss til dirigenten for songlaget, og der var akkurat eit par plassar ledige so var me med der, og dei syng altid evangeliske songar. No er presten me var so glad i reist, og me saknar han kvar sundag, for den presten me hev no, er meir lik dei andre ; men me likar oss godt der, for der er folk som, me held av og som i sanning trur paa Kristus, ikkje berre som eit mønster, men som ein frelsar. Dei hev ein C.E. forening og der, og dei hev gilde møte. Ein ting er der her i Amerika, som me likar og det er fridomen. Det gjer vel sit at me bur i slik ein stor by ; men der er verkeleg noko i det, at dette er fridomens land. Til dømes i C.E. foreningen alle tek del i møte um det ikkje vert so aandeleg altid so er alle so liketil og snakkar etter det ljos dei hev, og um dei yngre lemer ikkje kann anna so segjer dei up eit bibelvers eller fyreslær ein song. Det er slik at alle som er lemer maa ta del. Dei hev det slik, naar nokon vil koma in fær han eit kort med lovnaden paa til aa ta heim og lesa yver og kann han med god samvit skriva under so vert han upteken den fyrste sundag i maanaden som er kalla «helligelse møtet» ; er namnet dit paa lista som medlem lyt du venta deg, at dei bed deg leida møte, og det nyttar vist ikkje aa segja ein ikkje kann. Me hev vore der og tenkjer paa aa skriva oss in snart. Slik lyder lovnaden : «aktive medlemmers løfte : stolende paa den Herre Jesus Kristus for styrke, lover jeg Ham at jeg vil stræve at gjøre det han vilde like at ha mig gjøre ; at jeg vil gjøre det til mit livs regel at bede og læse bibelen hver dag, og at understøtte min egen kirke i alle maater, isærdeleshet ved at være tilstede ved alle søndags og onsdags møter, undtagen naar jeg er forhindret av en aarsag som jeg samvitighedsfuldt kan give min Frelser ; og at just saa langt som jeg ved, vil jeg stræve at leve et Kristent liv. Som aktivt medlem lover jeg at være tro i mine pligter, at være tilstede og ta nogen del utenom sangen i hvert C.E. møte undtagen naar hindret av en grund som jeg samvittighedsfuldt kan give min Herre og Mester». Sist me var paa møte var det ein ung gut, som er litt i slegt med oss som leida møte. Eg trur ikkje han hev nokon djupare kristeleg erfaring ; men han var so liketil. Emne for møte var : gjør en modig begyndelse. Teksten var det sted i Tim. som segjer : lat ingen vanvyrda deg for din ungdom. Han sa at dette var ein modig begyndelse for han, for han hadde aldri vaagt aa segja noko fyr. Stundom hadde han havt lyst aa segja eitkvart og ; men det hadde jamt vore lettare aa sitja roleg i stolen sin. Han trudde ein skulde tidleg læra seg aa snakka for Kristus so vilde det verta lettare sidan. Han sa han hadde nok ikkje tenkt stort yver det naar han skreiv under lovnaden, men han fann ut sidan at han hadde ikkje livt upp til lovnaden sin. Han hadde valgt ut fleire skriftsted som han bad dei andre lesa upp og so hadde dei ei liti bønnestund ; han bad ikkje sjølv, men bad dei andre beda. Dei knælar ikkje berre sit med bøygt hovud ; og so sang me og ordet var fritt. Eg maatte tenkja paa det skriftsted : «Berre ar de, so langt de er komne, held fram i same spor.»

No lyt eg slutta, og daa trur eg det er best aa senda dette, elles vert det ligjande, og so heller skriva meir ein annan gong. So vil eg beda deg «Solrenning» aa bera fram ei kjærleg helsing til alle kjende i indremissionen og ungdomslaget ; seg dei at me kjem dei ihug og held av dei ; og at me aldri vil gløyma all kjærleik vist imot oss, og ofte koma ihug alle dei gilde stunder paa møte, i bøn, paa fester, i kammeratskap og ikkje aa gløyma i songmøte kring orgelet. Eg hev høyrt eit ymt at orgelet stend ubrukt ; men det kann eg ikkje tru. Um so er, so vil det ikkje vara lenge, for eg veit der er nokon, som er aat aa læra seg. Eg trur ikkje den tidi var spilt, um me ikkje rokk so langt, for er det ikkje til anna nytte, so vil det vekkja tankar og krav som, etterkvart som arbeidet skrid fram, vil verta til gjerning og verkelegheit.

Er det ikkje nokon av dykk som hev tid aa skriva litt og fortelja um laget ? Daa kan de faa addressa i «Solrennings» Exp. vonleg, for «Solrenning» er vel med like god helsa som fyrr, og bær fram gode tankar av sitt gode hjarta ?

Mykje helsing til alle kjenningar fraa

Laura og Blanche Kessell

4807 Washington Boulevard,

Chicago, Illinois, U.S.A.
